
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՈՐՈՇՄԱՆ ԸՆԴՈՒՆՄԱՆ

1. Իրավական ակտի ընդունման անհրաժեշտությունը 
Ներկայացվող նախագծի նպատակը պատերազմի հետևանքով Արցախի Հանրապետությունից տեղահանված կամ Արցախի Հանրապետությունում բնակելի անշարժ գույքը կորցրած քաղաքացիներին 4 ամիս ժամկետով ամսական դրամական օգնություն տրամադրելու միջոցառման (հաստատվել է Կառավարության 2021 թվականի հոկտեմբերի 18-ի N 1709-Լ որոշմամբ) շրջանակներում 2021 թ. նոյեմբեր ամսվա աջակցությունը տրամադրելու համար անհրաժեշտ ֆինանսական միջոցների ապահովումն է։
1.1. Կարգավորման հարաբերությունների ներկա վիճակը և առկա խնդիրները
Հայաստանի Հանրապետության կառավարության 2021 թվականի հոկտեմբերի 18-ի N 1709-Լ որոշմամբ (այսուհետ՝ որոշում) հաստատվել է պատերազմի հետևանքով Արցախի Հանրապետությունից տեղահանված կամ Արցախի Հանրապետությունում բնակելի անշարժ գույքը կորցրած քաղաքացիներին 4 ամիս ժամկետով ամսական դրամական օգնություն տրամադրելու միջոցառումը, որի շրջանակներում հատկացվում է աջակցություն՝
1) երեխաների, 1-ին կամ 2-րդ խմբի հաշմանդամություն ունեցող անձանց համար՝ 50000 դրամ.
2) այլ շահառուների համար՝ 25000 դրամ։
Սոցիալական աջակցությունը տրամադրվում է ամենամսյա դրամական օգնության ձևով՝ ոչ ավելի, քան 4 ամսվա համար՝ սկսած 2021 թվականի սեպտեմբեր ամսվանից:
Որոշման շահառուներին արդեն իսկ ամսական դրամական աջակցությունը վճարվել է 2021թ. սեպտեմբեր և հոկտեմբեր ամիսների համար, սակայն 2021 թ. նոյեմբեր և դեկտեմբեր ամիսներին աջակցություն վճարելու համար անհրաժեշտ ֆինանսական միջոցները բավարար չեն:
Արդյունքում, շահառուներին աջակցություն տրամադրելու համար պետական բյուջեից լրացուցիչ ֆինանսական միջոցների հատկացման անհրաժեշտություն է առաջացել: 

1.2. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել «Հայաստանի Հանրապետության կառավարության 2020 թվականի դեկտեմբերի 30-ի թիվ 2215-Ն որոշման մեջ փոփոխություններ կատարելու մասին» նախագիծը։

2. Կարգավորման առարկան 
Ներկայացված նախագծով առաջարկվում է պատերազմի հետևանքով Արցախի Հանրապետությունից տեղահանված կամ Արցախի Հանրապետությունում բնակելի անշարժ գույքը կորցրած քաղաքացիներին 2021 թ. նոյեմբեր ամսվա համար ամսական դրամական օգնություն՝ 25000 կամ 50000 հազար դրամի չափով տրամադրելու համար հատկացնել անհրաժեշտ միջոցներ։
Նախագծով առաջարկվում է գումարը հատկացնել Կառավարության 2021 թվականի նոյեմբերի 17-ի նիստում ընդունված՝ Արցախում հաշվառված կամ Արցախում բնակված քաղաքացիներին ուղղված՝ արդեն ավարտված  ծրագրերի համար հատկացված ֆինանսական միջոցները: Ամբողջությամբ նոյեմբեր ամսին չօգտագործվելու դեպքում մնացած գումարը կուղղվի դեկտեմբեր ամսվա ֆինասավորմանը, որը պետք է կատարվի դեկտեմբերի 1-ին տասնօրյակում, քանի որ Հայաստանի Հանրապետության կառավարության 2021 թվականի հոկտեմբերի 18-ի N 1709-Լ որոշման N 2 հավելվածի 22-րդ կետի համաձայն՝ մինչև 2021 թվականի դեկտեմբերի 17-ը գումարները չվճարելու /քարտային հաշվի համարները չնույնականացվելու/ դեպքում ինչև 2021 թվականի դեկտեմբերի 21-ը բանկի կողմից վերադարձվում է պետական բյուջե։

3. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում պատերազմի հետևանքով Արցախի Հանրապետությունից տեղահանված կամ Արցախի Հանրապետությունում բնակելի անշարժ գույքը կորցրած քաղաքացիներին 2021 թ. նոյեմբեր և դեկտեմբեր ամիսների համար ամսական դրամական օգնություն տրամադրելու նպատակով Հայաստանի Հանրապետության 2021 թվականի պետական բյուջեից կհատկացվեն համապատասխան ֆինանսական միջոցներ: 

4. Կապը ռազմավարական փաստաթղթերի հետ
«Հայաստանի Հանրապետության 2021 թվականի պետական բյուջեի մասին» օրենքում վերաբաշխում և ՀայաստանիՀհանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագիծը բխում է Կառավարության 2021-2026 թթ. ծրագրի 1.2-րդ կետից, այն է՝ Արցախի հետպատերազմյան վերականգնումը, տնտեսական կյանքի աշխուժացումը, տեղահանված բնակչության սոցիալական խնդիրների լուծումը, մշակութային ու կրոնական ժառանգության պահպանումը լինելու են Կառավարության ուշադրության կենտրոնում:

5. Տեղեկանք
«Հայաստանի Հանրապետության 2021 թվականի պետական բյուջեի մասին» օրենքում վերաբաշխում և ՀայաստանիՀհանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեում եկամուտները և ծախսերը չեն ավելանա:




